
Atassut 21. Oktober 2026 

Nunami asimiittumi pisortat aqqusiniutaannik sanaartorneq aamma ingerlatsineq pillugu 

Inatsisartut inatsisaattut siunnersuut  

(Ineqarnermut, Attaveqaasersuutinut, Isorliunerusunut Upalungaarsimanermullu Naalakkersuisoq) 

Atassutip isumaqatigaa asimi pisortat aqqusiniutaannik sanaartorneq, ingerlatsineq 

aserfallatsaaliuinerlu pillugit erseqqissunik inatsisitigut sinaakkusiisoqarnissaa. Pingaartuuvoq 

Naalakkersuisut kommunillu akisussaaffiisa erseqqissumik agguarneqarnissaat, taamaalilluni 

suliassat pitsaanerusumik ataqatigiissaarneqarsinnaaniassammata. Atassut isumaqarpoq 

aqquserngit pisariaqartinneqartut innuttaasunut, inuussutissarsiornermut nunamilu sumiiffiit 

assigiinngitsut akornanni angallannermut iluaqutaasussat pingaarnersiorneqartariaqartut. 

Sanaartornermut aningaasaliissutit akisussaassuseqartumik atorneqassapput, suliniutillu 

aallartinneqartinnatik teknikkikkut, aningaasaqarnikkut avatangiisinullu sunniutaasa sukumiisumik 

misissorneqarnissaat qulakkeerneqassalluni. Aamma nunaminertanik illersuineq, aqqusinernut 

attaviliinerit taarsiissuteqarlunilu arsaarinninnerit pillugit maleruagassat erseqqissuunissaat 

pingaaruteqarpoq, taamaalilluni innuttaasut pisinnaatitaaffii illersorneqarsinnaaniassammata. 

Atassut isumaqarpoq inatsit sinaakkutissatut pitsaasutut atorneqassasoq, aqquserngilli 

ataasiakkaat pillugit aalajangiinerit pisariaqartitsineq, aningaasaliissutit pioreersut 

inuiaqatigiinnullu iluaqutissat tunngavigalugit ingerlanneqartassasut. 

Taamatut oqaaseqarluta Naalakkersuisut Inatsisissatut siunnersuutaat taperserparput, 

Sanaartornermut Ataatsimiititaliamut innersuullugu inassutigaarput.  


